
Кириш 

Оммавий тармоқ коммуникациялари ва глобаллашув кечаётган ахборот жамиятининг замонавий 

шароитларида инсон фаолиятининг барча жабҳаларида, айниқса, иқтисодиёт, ишлаб чиқариш, 

тиббиёт, спорт ва таълим соҳаларида қўлланиладиган рақамли технологияларни ривожлантириш 

давлат сиёсатининг энг муҳим йўналишига айланиб бормоқда. Жамиятнинг ҳозирги ривожланиш 

даражасида рақамли технологиялардан фойдаланиш жараёни, биринчи навбатда, фаолиятдаги асосий 

функцияларнинг рақамли трансформациясини, яъни ишлаб чиқариш ва бошқарувда янги рақамли 

операцион ва бизнес моделларига ўтишни ўз ичига олади.  

Рақамлаштириш масалалари спорт саноатида, айниқса, спорт маркетингида жуда катта 

аҳамиятга эга. Сўнгги вақтларда бу соҳада илгари ҳеч ким назарда тутмаган тенденциялар пайдо бўлиб 

бормоқда. Рақамли маркетинг замонавий спорт клуби ёки федерацияси фаолиятининг асосий таркибий 

қисмидир. Саноат тез ўзгариб бормоқда ва кўплаб спорт раҳбарлари ўз мухлисларини жалб қилишнинг 

инновацион усулларидан фойдаланиб, рақамли фаолиятнинг кенг доираси орқали кўплаб даромад 

оқимларини яратмоқдалар. 

Спорт дунёси, бир томондан, жаҳон технологик ва медиа трендлари таъсири остида ўзгарса, 

бошқа томондан, тараққиёт бозорнинг ўзида янги мамлакатларнинг иштироки, ҳомийлар бюджетининг 

ўсиши ва киберспорт каби янги спорт форматларининг ривожланиши билан содир бўлади. 

Рақамли давр спорт ташкилотларида маркетинг мутахассисларидан жуда кўп нарсани талаб 

қилади. Спорт маркетингининг барча жиҳатларини амалий томондан тўлиқ ўрганиш деярли мумкин 

эмас. Шу жиҳатдан олиб қараганда, спорт маркетингининг замонавий тенденцияларини ёритиб ўтиш 

жоиз. 

Аннотация 
Мақолада спорт маркетингини ривожланиш тенденциялари муҳокама қилинган, спорт 

маркетинги, спорт саноати ва унинг таркибий қисмларининг мазмуни, спортда рақамли 

технологиялардан фойдаланиш, спорт мусобақалари пайтида уларнинг ривожланиш истиқболлари 

таҳлил қилинган. Методологик ёндошувларга таянган ҳолда ривожланган хорижий давлатлар 

тажрибаси асосида мамлакатимиз спорт соҳасида фаолият олиб бораётган ташкилотларга 

рақамли маркетингни татбиқ этиш юзасидан амалий янгиликлар ва хулосалар келтирилган. 

Калитли сўзлар 

спорт маркетинги, рақамлаштириш, спорт саноати, рақамли технологиялар, спортдаги 

маркетинг, спортда маркетинг стратегиялари, маркетингнинг замонавий тенденциялари, спорт 

маҳсулоти 

Адабиётлар таҳлили 

Спорт маркетинги концепцияси катта эҳтимоллик билан ўз-ўзидан пайдо бўлди, бунинг асосий 

сабаби узоқ вақт давомида спорт нотижорат соҳа эканлиги ва бозор тамойиллари бу соҳада 

ишламаслиги эди. Замонавий спорт маркетингининг асосчиси Патрик Нейли бўлиб, у 1970 йилларда 

турли спорт мусобақалари учун ҳомийлар излаш билан шуғулланган [1]. 

Махсус нашрларда, кундалик мулоқотларда “спорт маркетинги” ва “спортдаги маркетинг” 

тушунчалари кўпинча чалкаштириб юборилади. Булар турли хил тушунчалар бўлиб, уларни аниқ 

ажратиб кўрсатиш лозим. Спортдаги маркетинг (marketing through sport) бошқа соҳаларда аллақачон 

маълум ва тасдиқланган маркетинг воситаларини мослаштиришни англатади. Мутахассисларнинг 

фикрига кўра, анъанавий маркетинг усуллари спорт соҳасига қўлланилиши жуда паст натижаларга 

олиб келади, шунинг учун бугунги кунда бу истиқболли йўналиш эмас. 

Спорт маркетингини маркетинг фаолиятининг алоҳида йўналиши ва мустақил амалий фан деб 

ҳисоблаш мумкин. Умумий маркетинг тамойиллари ва қоидаларига риоя қилган ҳолда, у бошқа 

соҳалардаги маркетингдан жуда кўп фарқларга эга. Спорт маркетинги – бу ўзгарувчан ва олдиндан 

айтиб бўлмайдиган муҳитда спорт мижозлари, спорт соҳасида фаолият юритувчи компаниялар, спорт 

билан боғлиқ бошқа шахслар ва ташкилотларнинг бевосита ва билвосита муаммоларини ҳар 

томонлама ҳал қилиш имкониятларини доимий равишда излашдир [4]. 

Спорт маркетинги спорт тадбирлари ва жамоаларини тарғиб қилишга, шунингдек, спорт 

тадбирлари ва жамоалар орқали бошқа маҳсулот ва хизматларни илгари суришга қаратилган маркетинг 

бўлимидир [2]. Шу билан бир қаторда, спорт маркетинги – натижаси номаълум бўлган мусобақалар 

ташкил этишнинг узлуксиз жараёни бўлиб, спорт маҳсулотлари истеъмолчилари, спорт саноати 

корхоналари ва бошқа манфаатдор шахслар ва ташкилотлар билан ўзаро муносабатларнинг бевосита 

ва билвосита мақсадларига бир вақтнинг ўзида эришиш учун имкониятлар яратиш ҳисобланади [3]. 

А.В.Малыгин фикрига кўра, спорт маркетингининг асосий объектлари спорт маҳсулотлари: тадбирлар, 

товарлар, хизматлар (машғулот, меҳмондўстлик, ижара), маълумотлар, лойиҳалар, шахслар 

(спортчилар, мураббийлар, менежерлар), спорт иншоотлари, ҳуқуқлар (телевизион, лицензиялаш, 

трансфер), шунингдек, мақсадли аудитория ҳисобланади [8]. В.В.Галкиннинг фикрича, спорт 

маркетинги умумий маркетингнинг таркибий қисми бўлиб, ўзига хос хусусиятларга эга. Масалан, 

мухлислар, ҳомийлар, спортчиларни сотиш ва сотиб олиш, оммавий спорт, спорт бизнеси, соғлом 

турмуш тарзи ҳамда шу каби махсус объектлар ва муносабатлар спорт маркетинги қамров доирасига 

киради [9]. 

Кўриниб турибдики, аксарият муаллифлар спорт маркетинги тушунчасини фақат спорт 

тадбирлари билан боғлайдилар. Бироқ, спорт маркетинг воситаларини кенгроқ кўламда тушуниш 

лозим. Спорт маркетингининг мавжуд моделлари ҳам буни фақат бир томондан кўриб чиқади. 

Масалан, Дж.Бич спорт клублари фаолиятига нисбатан маркетингни стратегик режалаштиришнинг 

беш босқичли моделини беради. Я.Ирвин спортда уч даражали содиқлик схемасини таклиф қилади, 

унинг асосий объекти ҳомий ҳисобланади. У.Шрам спорт клуби ҳамда мухлислар ўртасидаги 

маркетинг хабарларини ҳисобга олган ҳолда спортда интеграциялашган маркетинг коммуникациялари 

жараёни моделини таклиф қилган [3]. 

Юқоридаги фикр-мулоҳазалар асосида айтиш мумкинки, спорт маркетинги бир қатор аниқ 

вазифаларни бажаради: 

 томошабин ва мухлисларни воқеалар ривожига қизиқтириш, унга таъсир этадиган

манзарани тақдим этиш, уни ҳиссий ҳамдардликка ундаш; 

 оммавий ахборот воситаларини нафақат хабардор қилиш, балки уларни маълум бир жамоа

тарафини олиш, алоҳида шахслар ва ташкилотларнинг қарорлари ва хатти-ҳаракатлари тўғрисида ўз 

фикрларини билдириш ва баҳслашишга ундаш; 

 профессионал клуб (жамоа) бренди ва ҳомий сифатида спорт жараёнларида иштирок этувчи

ишлаб чиқарувчи бренд ўртасида ассоциатив алоқани яратиш; 

 спорт тадбирларидан ҳомийлар ва клуб (федерация) учун фойда олиш [7].

Тадқиқот методологияси 

Тадқиқотнинг назарий ва амалий асоси бўлиб, илмий билишнинг диалектик услуби ҳамда 

иқтисодчи олимларнинг спорт маркетинги ва бу соҳада рақамли технологияларни кенг татбиқ қилиш 

ва ривожлантириш бўйича илмий ғоялари, назарий-амалий қарашлари, соҳа бўйича етакчи 

компанияларнинг амалий тажрибалари хизмат қилди. Бундан ташқари, тадқиқот жараёнида мантиқий 

фикрлаш, статистик таҳлил, кузатув ва қиёсий таҳлил, абстракт фикрлаш ҳамда илмий умумлаштириш 

каби усуллардан кенг фойдаланилган. Мавжуд методологик ёндошувларга таянган ҳолда ривожланган 

хорижий давлатлар тажрибаси ўрганилган, мамлакатимиз спорт соҳасида фаолият олиб бораётган 

ташкилотларга татбиқ этиш юзасидан амалий янгиликлар ва хулосалардан кенг фойдаланилган. 

Таҳлил ва натижалар 

ОТТ (Over the Top) контенти. ОТТ контентларига классик намуна сифатида Netflix, Amazon 

Prime ёки Facebookни келтириб ўтиш мумкин. ОТТ "чўққидан юқорида" маъносини билдириб, 

қандайдир қурилмага боғлиқ бўлмаган ҳолда контентни қабул қилиш мумкинлигини англатади. 

Бунинг спортга боғлиқлиги хусусида тўхталадиган бўлсак, Facebook ёки Amazon каби платформалар 

ўн йиллардан буён таниқли бўлганлиги сабабли спорт ҳуқуқлари бозорини тубдан ўзгартириб 

келмоқда. Масалан, Испаниянинг энг юқори даражадаги профессионал футбол лигаси бўлган Primera 

Division Ҳиндистонда фақатгина Facebookда ишлайди. Ҳатто, Twitterнинг қисқа янгиликлар хизмати 

ҳам спорт ҳуқуқлари билан шуғулланади. Илгари футбол кўриш учун телевизорни ёқишга эҳтиёж 

мавжуд бўлган бўлса, бугунги кунда эса, тўғридан-тўғри трансляция қилинаётган спорт 

кўрсатувларини исталган жойда ва исталган қурилмада томоша қилиш мумкин. 

Ҳатто, баъзи оммавий бўлмаган спорт турлари ҳам маълумотларни оқимли узатиш 

имкониятларидан кенг фойдаланмоқда. Икки йил давомида 30 млн. АҚШ доллари тўлаш орқали 

Facebook Бутун жаҳон серфинг лигаси ҳуқуқини кафолатлади. Шу ўринда таъкидлаш жоизки, серфинг 

рақамли мақсадли гуруҳлар учун идеал спорт тури ҳисобланади. 

Интернет орқали рақобатлашиш анъанавий медиа-компаниялар учун қийинчилик ва муаммолар 

туғдиради. Шу билан бирга, платформалар яна бир муҳим афзалликка эга: улар ўз 

фойдаланувчиларининг профилларини яратадилар, шунинг учун контентни ким ва қачон кўришини 

аниқ билишади ҳамда шу орқали мақсадли рекламаларни амалга оширишлари мумкин. Бундай 

маълумотлар базалари спорт маркетингини янги босқичга олиб чиқишига замин яратади. Спорт 

ташкилотлари яна бир муҳим устуворликка эга: у ҳам бўлса Amazon. Amazonда ҳеч кимда бўлмаган 

дунёдаги энг йирик интернет-дўкон мавжуд. Демак, ҳар қандай контентни тўғридан-тўғри ишлатиш 

мумкин. 

Спорт маркетологлари кўпроқ мижозларни жалб қилиш учун фойдаланиши мумкин бўлган 

усуллардан бири – машҳур спорт арбоблари билан жозибали контент яратишдир. Спорт мухлислари 

доимий равишда ўз дўстлари билан контент алмашишади, бу эса мақсадли аудиториянгиз биладиган 

одамлар тармоғига уланиш мумкинлигини англатади. Мухлисларнинг ярмидан кўпи ўзларининг 

севимли жамоаларини ижтимоий тармоқларда кузатиб борадилар, шунинг учун улар ҳам мижозлар 

базасини рақамли равишда олиб бориш мумкин. 

Спорт маркетинги истеъмолчига эришиш учун турли хил воситалар комбинациясидан 

фойдаланишни талаб қилади. Одамлар телевизорда спорт мусобақаларини томоша қилади, мобил 

қурилмалар орқали натижаларни текширади, жонли спорт тадбирларида қатнашади, радиода спорт 

эшиттиришларини тинглайди, газеталарда ва онлайн нашрларда спорт ҳақида ўқийди. Турли хил савдо 

нуқталарининг бу кесишмаси фаолият йўналишларининг турли хил усуллари мавжудлигини 

англатади. Шуни эътиборга олиш керакки, Google мобил қурилмалар учун қидирув трафигининг 

қарийб 96 %ини таъминлайди ва спорт ишқибозларининг қарийб 47 %и ўйин вақтида Facebookни 

текшириш учун мобил қурилмалардан фойдаланадилар. 

Сунъий интеллект (Artificial intelligence - AI). Бугунги кунда сунъий интеллект дунёни 

ўзгартириш имкониятига эга ва бунга шубҳа ҳам йўқ. Аммо бунинг учун учта нарса зарур: маълумот, 

маълумот ва яна маълумот. Шу билан бирга тезкор Интернет алоқаси ҳам талаб этилади. 

Чат-ботлар – бу спорт маркетинги учун сунъий интеллектни ўзида акс эттириш шаклидир. 

Арсенал ФК GameOn мутахассислари билан биргаликда Facebook Messenger, Skype, Slack, Kik ва 

Telegram орқали мухлислар билан алоқа ўрнатишни таъминлайдиган Robot Pires деб номланган чат-

бот ишлаб чиқди. Бу ном клубнинг афсонавий футболчиси Роберт Пирес номидан олинган бўлиб, 

фойдаланувчиларга клубнинг натижалари, статистикаси, янгиликлари ва қисман эксклюзив 

видеоларини оддий тилда тақдим этишга мўлжалланган. 

Спорт маркетингида чат-ботлардан фойдаланиш бир қатор устуворликлар тақдим этади: 

 кўнгилочар ва ақлли чат-бот янги мақсадли гуруҳларни қамраб олиши ва ноодатий 

контентни тақдим этиши орқали мухлисларнинг содиқлигини кучайтириши мумкин; 

 спорт ташкилотлари ёки клублари ўзларини инновацион фикрлаш соҳасида етакчи сифатида 

намоён этиши орқали ўз брендларини B2B сегментида мустаҳкамлаб борадилар; 

 чат-ботлар мухлислар ёки мижозларнинг хоҳиш-истаклари тўғрисида муҳим кўрсатма бера 

оладиган маълумотларни тўплашга хизмат қилади. 

Бироқ, бугунги кунда спорт маркетинги учун сунъий интеллектга сармоя ва инвестиция тикиш 

қанчалик ўзини оқлаши ноаниқлигича қолмоқда. Демак, Арсенал ФК чат-ботини тажриба сифатида 

ишлаб чиқилган тизим сифатида тушуниш лозим. 

Виртуал, кенгайтирилган ва аралаш борлиқ. Айтиш мумкинки, ҳозирги вақтда виртуал 

борлиқ (Virtual reality – VR), кенгайтирилган борлиқ (Augmented reality – AR) ва аралаш борлиқ (Mixed 

Reality – MR) соҳасидаги ютуқлар муҳам аҳамият касб этади. Илгари VR ва AR қиммат ва ноқулай 

бўлган бўлса, бугунги кунда асосий эътибор уларнинг афзалликларига қаратилган. 

Интернет-магазинлар юқори қийматга эга бўлган ҳар бир харид нархи (Cost Per Action – CPA) 

билан курашишлари лозим, чунки бепул етказиб бериш хизмати салбий ҳатти-ҳаракатлар моделининг 

пайдо бўлишига олиб келди, яъни мижозлар ҳар бир товардан уч хил ўлчам ва рангда буюртма 

беришади, уйда ҳамма нарсани синаб кўришади ва охир-оқибат фақат биттасини олишади, 

қолганларини қайтаришади. 

Масалан, кенгайтирилган борлиқдан (AR) фойдаланган ҳолда спорт поябзалларини деярли 

олдиндан виртуал тарзда синаб кўриш мумкин. Кўзойнак ёки смартфон орқали харидорлар 

поябзалнинг оёқларида қандай туришини кўришлари мумкин ва натижада маҳсулотни аниқроқ 

танлайдилар. 

Кийиладиган қурилмалар. Кийиладиган қурилмалар бозори ўз имкониятларидан келиб чиқиб, 

бутун спорт саноатининг муҳим йўналишларидан бирига айланиб улгурди, яъни “кийиладиган 

қурилмалар – спорт саноатида устувор йўналиш”га айланди. 

Таҳлил натижаларига кўра, 2021 йил якунида кийиладиган қурилмаларнинг глобал савдоси 95 

млрд. АҚШ долларидан ошди. Ўзини-ўзи боғлайдиган Hyperadapt поябзали билан Nike компанияси 

келажак маҳсулот намунасини яратди. Спорт маркетинги мутахассисларининг тахминларига 

қараганда, сўнгги йилларда Digitsole каби ақлли пойабзал тагликларига катта эътибор қаратилади. 

Киберспорт. Спорт маркетинги соҳасида фаолият олиб борадиган мутахассислар киберспортни 

жиддий қабул қилишлари лозим. 2021 йилда дунё бўйлаб киберспорт билан шуғулланувчилар сони 250 

миллиондан ошди, яқин кунларда бу кўрсаткич 300 миллионга етиши кутилмоқда. Сўнгги вақтларда 

киберспорт ҳам бошқа спорт турлари сингари ўз ўрнини мустаҳкамлаб келмоқда. Бу орқали яна бир 

ижобий ўзгаришни, яъни технологик конференциялар ўтказиш учун спорт майдончалари пайдо 

бўлишини кўриш мумкин. 

ESPN тез-тез машҳур киберспорт мусобақаларини ташкил этиб, Facebook, YouTube ёки Twitch 

орқали жонли трансляция қилиб боради. 2017 йилда киберспортдан олинган умумий даромад 696 млн. 

АҚШ долларини ташкил этган бўлса, бу кўрсаткич 2021 йилда 1,5 млрд. АҚШ долларига етди. 

Машҳур спортчилар ва брендлар киберспорт жамоалари, ўйинчилари, турнирлари ва лигалари 

билан ҳамкорлик қилишни бошлаб юборишган. Масалан: 

 Overwatch League спортнинг энг муваффақиятли инвесторлари томонидан сармоя киритиш 

орқали илк бор глобал шаҳар киберспорт мусобақаси учун 12 та жамоани қайд этди; 

 Riot NBA жамоаси эгалари инвестицияларига асосланган жамоалар учун франчайзинг 

моделини тақдим этди; 

 Intel Extreme Masters ўз турнирини Польшада 173000 мухлис иштирокида ўтказди ва бу 

киберспорт тарихидаги энг йирик жонли тадбирга айланди; 

 Blizzard компанияси Blizzard Arena деб номланган махсус киберспорт стадионини очди; 

 League of Legends Жаҳон чемпионати 60 миллионга яқин онлайн томошабинларни тўплади. 

Яширин ижтимоий тармоқлар. Яширин ижтимоий тармоқлар веб-сайтларнинг барча 

трафикларига тегишли бўлиб, уларни аниқ белгилаш имконияти мавжуд эмас. Дунё бўйлаб 

трафикнинг 80 фоизидан кўпроғи Dark Social компаниясига тўғри келади. Бундай трафик 

фойдаланувчилар бир-бирларига WhatsApp, Instagram ёки электрон почта орқали ҳаволаларни юбориш 

пайтида юзага келади. Сўнгра таҳлил воситаларига ҳаддан зиёд ортиқча юкламалар пайдо бўлади. 

Таҳлил қилиб бўлмайдиган маълумотни маркетингда ҳам фойдаланиб бўлмайди. 

Adidas ушбу ҳодисани имконият сифатида қабул қилди ва Adidas Tango Squads билан Dark Social 

кампаниясини илгари сурди. Танлаб олинган ва маълум бир таъсирга эга бўлган шахсларга энг зўр 

маҳсулотлар тақдим этилди ва тадбирларга таклиф қилинди. Кейинчалик маълумот тарқатиш асосан 

хабар алмашиш хизматлари ва ижтимоий гуруҳлар орқали амалга оширилди. 

18-29 ёшли инсонларнинг қарийб 60 фоизи ижтимоий тармоқлар орқали хоккей ўйинини томоша 

қилишга қизиқади. 83% спорт ишқибозлари ўйинни томоша қилаётганда ижтимоий тармоқлардан 



37 RAQAMLI IQTISODIYOT VA AXBOROT TEXNOLOGIYALARI 

ILMIY ELEKTRON JURNAL, MAXSUS SON (2)

фойдаланиши, ижтимоий тармоқдаги контентга вақт ажратиш учун ажойиб имконият мавжудлигини 

англатади. 

Барқарорлик. Ҳозирги кунда барқарор ривожланиш ва спорт бир-бирига чамбарчас боғлиқдир. 

Маҳсулотларнинг 80 фоизи ҳис-туйғу, 20 фоизи эса функционал сабабларга кўра сотиб олинади. 

Шунинг учун, спорт маркетинги фаолияти харидорларни ўзларини яхши иш қилгандай ҳис этишларига 

кўпроқ йўналтирилмоқда. 

Қайта ишланган пластмассадан тайёрланган куртка ёки спорт поябзали экологик тоза спорт 

маҳсулотларининг яхши намунасидир. Атроф-муҳитни муҳофаза қилиш тенденцияси шу даражага 

етдики, югуриш пайтида ахлат йиғиш жиддий ҳаракатга айланди. Буюк Британияда “яхши спорт зал” 

тушунчаси кенг тарқалди. Гап шундаки, югуриш пайтида яхшилик қилиш, масалан, орқага қайтиш 

жараёнида қўшни учун нимадир харид қилиш тадбири ташкил қилинди. 

Хулоса ва таклифлар 
Юқорида келтирилган фикр ва мулоҳазалар асосида айтиш мумкинки, спорт маркетинги 

замонавий инсон ва умуман жамият ҳаётининг турли соҳаларига таъсир кўрсатадиган кенг ва долзарб 

тушунча ҳисобланади. Шу жиҳатдан олиб қараганда, спорт маркетингининг асосий хусусиятлари 

қуйидагилардан иборат: 

1. Асосий фаолият – юқори сифатли спорт маҳсулотини шакллантириш ҳисобланади. Спорт

маҳсулоти деганда, маълум бир жойда ва аниқ нархда мухлислар ва томошабинлар эҳтиёжларини 

қондирадиган спорт мусобақалари, тадбирлари, товарлари ёки хизматлари тушунилиши керак. 

2. Спорт маркетингининг асосий вазифаси – олдиндан айтиб бўлмайдиган спорт мусобақалари

натижаларини ҳамда ёрқин таассурот ва ҳиссиётларни сотишдир. 

3. Спорт маҳсулотининг муҳим элементи кўп сонли истеъмолчилар томонидан умумий қувончни

ҳис қиладиган муҳитни яратишдир. 

4. Спортда истеъмол тушунчаси иррационал хусусиятга эга, чунки унга ижтимоий-маданий

омиллар кучли таъсир кўрсатади (мухлисларнинг ўз жамоаларига содиқлиги, референт гуруҳларнинг 

таъсири). 

5. Ҳомийлик ва ҳомий брендини қўллаб-қувватлаш (эндорсмент) спорт маркетингида муҳим рол

ўйнайди. 

6. Спорт мусобақаларига тайёргарлик кўриш самарадорлиги ва уларни ўтказиш жараёнида

эришилган ютуқлар ўртасидаги боғлиқликни таҳлил қилиш зарур бўлганлиги сабабли, спортнинг 

самарадорлик кўрсаткичларини аниқлашда қийинчиликлар мавжуд. 

7. Спорт ташкилотлари оммавий ахборот воситалари билан фаол ҳамкорлик қиладилар, чунки

улар спорт тадбири доирасида ҳаяжонли ва қизиқарли жараёнларни акс эттиришга қодир, бу эса 

ҳомийлар ва ҳомий брендини қўллаб-қувватлайдиганларни (эндорсер) топишга ёрдам беради. 

Спорт маркетингида муваффақият қозониш учун ҳар доим атрофда нималар бўлаётганини 

билиш муҳим ҳисобланади. Шуни айтиш жоизки, қайд этиб ўтилган барча имкониятлар асосий 

йўналишга айланиб бормоқда, яъни келтирилган спорт маркетинг тенденцияларини кузатиб бориш 

мақсадга мувофиқдир. 

